
Dell’AneideCanto v.








101.




Mà si, Dareto mio, lo sango ’n pietto


	Stì cieste miei te fanno ’ntrovolare,
	Ad Aciesto, ed Anea me ne remetto,
	E s’isse vonno, le potrai cagnare:
	Mà si chiste non vuoi, io pe despietto
	Manco voglio li tuoje, e stammo pare.
	Chesta mò è na proffidia, bene mio,
	E a vencere non l’hà ne tu, ne io.



102.




Dapò ’nfi a lo vellico se spogliaje,


	E se levaje non sulo lo jeppone
	Mà porzì la cammisa, e spampanaje
	Vraccia, e spalle, che havea de gegantone.
	Cossì deritto ’n pede se fermaje
	’N miezo a la gente comme torrione.
	Anea co cieste suocce arma le braccia
	All’uno, e all’autro, e dice sù, a la caccia.



103.




’N ponta de pede tutte dui fermate


	Se stanno ’n guardia, e pare ca se gliotte
	L’uno l’autro coll’huocchie, e stanno auzate
	Le braccia, che ammenacciano le botte.
	E tutte dui teneano reterate
	Le capo arreto azzò non siano rotte:
	Stettero pe no piezzo arvolianno
	Da ccà, e da llà le braccia, e ammenaccianno.



104.




Pò vennero a le strette, e mò ne dava


	E mò ne receva, e chisto, e chillo.
	Lieggio de pede, e giovane zompava
	Dareto, che parea justo no grillo.
	Mà de cuorpo, e de sforze l’accoppava
	Antiello, e lo tenea pe no verrillo,
	Si bè fosse no viecchio sedeticcio,
	E a le denocchie havea lo tremmoliccio.Va-

